
Yeri gəlmişkən, bu sətirlərin 
əvvəlində Türkiyə Prezidentinin 
bilavasitə Şuşada dilə gətirdiyi qardaş 
məmnunluğunu xatırlatmağımız 
yerinə düşər: “Qardaşım Əliyevin 
uzaqgörən liderliyi və müzəffər Ali Baş 
Komandanlığı ilə azadlığına qovuşan 

Qarabağın yenidən dirçəldilməsi işlərini 
yaxından izləyirik. Şuşaya gələrkən 
bu işləri gördük... Fasiləsiz iş görülür, 
infrastruktur sahəsində intensiv iş 
aparılır. Bir tərəfdən yollar salınır, 
bir tərəfdən enerji stansiyaları açılır, 
bir tərəfdən yüksəkgərginlikli xətlər 

çəkilir. Bütün bunlarla yanaşı, susuz 
olan bu bölgə suya qovuşur... İnşallah, 
ən qısa vaxtda bölgə hava limanına, 
hava limanlarına da qovuşacaq... 
Hava limanına, hava limanlarına da 
qovuşduqdan sonra buralara gəliş-gediş 
daha da artacaq və inanıram ki, bu bölgə 
o dövrdə turizmdə də ciddi bir sıçrayışı 
yaşayacaq”.

Bəli, 1992-ci ilin yayından etibarən 

xalqın maraqlarını, dövlətin mənafelərini 
təmin edən daxili və xarici siyasətimiz 
bu gün özünün ən möhtəşəm uğurları 
ilə bütün dünyada tanınır və qəbul 
edilir. Dövlət başçımız məmnundur 
ki, son zamanlar bizim xarici 
siyasətimiz çox fəal olub. Xarici siyasət 
istiqamətində yeni önəmli addımlar 
atılıb, ölkəmizin beynəlxalq nüfuzu daha 
da artıb. Azərbaycanın Qoşulmama 
Hərəkatındakı uğurlu sədrliyi, yekdil 
fikirlə bir il də 2023-cü ilə qədər uzadılıb. 
İslam Əməkdaşlıq Təşkilatının yeni 
baş katibi Azərbaycana gəlmiş, Bakı 
ilə yanaşı, azad edilmiş torpaqlara – 
Füzuliyə, Şuşaya səfər etmişdir. 

Azərbaycanın Avropa miqyaslı 
beynəlxalq təşkilatlarla əməkdaşlığı 
da məhz xalq və dövlətə xidmət etmək 
kimi konkret məqsəd güdür. Bu il 
Avropa İttifaqı ilə əməkdaşlığımız 
daha da fəal olmuş, yeni müstəviyə 
qaldırılmışdır. Bu günlərdə Avropa 
İttifaqı ilə Azərbaycan arasında önəmli 
sənəd – enerji təhlükəsizliyi ilə bağlı 

müqavilə imzalanmışdır. Həmin sənəd 
əməkdaşlığımızı daha yüksək səviyyəyə 
qaldıracaqdır.

Təbii ki, milli maraqlarımız 
sırasında Türk Dövlətləri Təşkilatı 
ilə olan əməkdaşlığımızın daha da 
dərinləşdirilməsi əsas istiqamətlərdən 
biridir. Dövlət başçımızın bu il 
Türkiyə Prezidenti ilə üç görüşü olub. 
Aprel ayında Qırğızıstan Prezidenti 

Azərbaycana səfər etmiş, iyun 
ayında isə Azərbaycan Prezidentinin 
Özbəkistana və Türkmənistana səfərləri 
baş tutmuşdur.

Eləcə də, qonşu ölkələrlə 
əlaqələrimiz hər zaman bizim üçün 
əsas prioritetlərdən biri olub. Cari ildə 
də bu istiqamətdə addımlar atılıb. 
Prezidentimiz bu il Rusiya, İran, 
Gürcüstan prezidentləri ilə görüşmüş, 
qarşılıqlı maraq doğuran məsələlər 
müzakirə edilmişdir.

Xalqımızın və milli dövlətçiliyimizin 
maraqlarına xidmət edən əsas 
istiqamətlərdən biri də Azərbaycan– 
ABŞ münasibətlərindəki müsbət 
dinamikanın artırılmasıdır. Sevindirici 
haldır ki, rəsmi Bakının yeritdiyi xarici 
siyasət Vaşinqtonda nəinki təqdir edilir, 
hətta yüksək qiymətləndirilir. Son illər 
bu istiqamətdə önəmli addımlar atılmış, 
yüksək vəzifəli şəxslərin qarşılıqlı 
səfərləri təşkil edilmişdir. Amerika 
Birləşmiş Ştatlarının Prezidenti bu 
yaxınlarda Azərbacan prezidentinə 

iki dəfə məktub göndərmişdir. Həm 
Müstəqillik Günü, həm Bakı Enerji 
Həftəsinin açılışı ilə bağlı olan həmin 
məktublarda qeyd edilir ki, rəsmi 
Vaşinqton gələcəkdə də Bakı ilə 
əməkdaşlığı genişləndirmək istəyir. 

Dövlət başçımızın fikrincə, hər  
bir ölkəyə daxili siyasəti düzgün 
aparmaq üçün müsbət beynəlxalq fon 
lazımdır – ilk növbədə, qonşuluqda, 
digər tərəfdən də dünyada. Qətiyyətlə 
deyə bilərik ki, bu gün Azərbaycan buna 
nail ola bilmişdir. Çünki əsas beynəlxalq 
oyunçularla, əgər belə demək 
mümkündürsə, bizim artıq oturuşmuş və 
dərin məzmunlu əməkdaşlıq formatımız 
vardır.

Düşünürəm ki, bizim işğalçı 
Ermənistana qarşı apardığımız siyasi, 
diplomatik və hərbi mübarizəmizin 
xalqın və dövlətin maraqlarına nə 
dərəcədə xidmət etdiyini söyləməyə 

ehtiyac yoxdur. Ancaq qeyd etməliyəm 
ki, Prezident İlham Əliyevin 2020-ci il 
noyabrın 8-də Fəxri xiyabandan xalqa 
müraciəti düşmənin əsrlər boyu davam 
edən fitnə-fəsadının, bizə verdiyi əzab-
əziyyətin, soyqırımlarının ağrısını kifayət 
qədər azaltmışdı.

Mən inanmıram ki, hansısa 
azərbaycanlı, nə zamansa həmin 
müraciəti unuda bilər: “Əziz bacılar 
və qardaşlar, bu gün bu müjdəni mən 
burada - Şəhidlər xiyabanında doğma 
xalqıma verirəm. Bu, təsadüfi deyil. 
Bu, təbiidir. Bu gün şəhidlərimizin ruhu 
qarşısında bir daha baş əyirəm. Bu 
gün bəyan edirəm ki, şəhidlərimizin 
qanı yerdə qalmır. Erməni vəhşiliyinin 
qurbanlarının, Xocalı qurbanlarının 
qanı yerdə qalmır. İntiqamımızı 
döyüş meydanında aldıq. Biz mülki 
vətəndaşlara qarşı heç vaxt müharibə 
aparmamışıq, bu dəfə də aparmamışıq. 
Baxmayaraq ki, mənfur düşmən 93 
mülki şəxsi namərd atəşlə öldürüb, 400-
dən çox mülki şəxs yaralanıb. Amma 
mən dedim yox, biz azərbaycanlıyıq! 

Biz intiqamımızı döyüş meydanında 
alacağıq və alırıq! Onların ordusunu 
məhv etmişik, texnikasını məhv etmişik, 
məhv edirik və edəcəyik. Düşməni 
qovuruq və qovacağıq!

Mən bu gün, eyni zamanda, ulu 
öndər Heydər Əliyevin məzarını 
ziyarət etdim, onun ruhu qarşısında 
baş əydim. Ürəyimdə dedim, xoşbəxt 
adamam ki, ata vəsiyyətini yerinə 
yetirdim. Şuşanı azad etdik! Bu, böyük 
qələbədir! Şəhidlərimizin, ulu öndərin 
ruhu şaddır bu gün! Gözün aydın olsun, 
Azərbaycan! Gözünüz aydın olsun, 
dünya azərbaycanlıları!”

Azərbaycan xalqı Prezident İlham 
Əliyevi bir də ona görə sevir və etimad 
göstərir ki, o, müasir Azərbaycan 
Ordusunu heç zaman olmayan bir 
səviyyəyə qaldırmış, dünyanın ən güclü 
silahlı qüvvələrindən birinə çevirmişdir. 
Dövlət başçımız xalqı əmin edir ki, 

həmin tendensiya bu gün də davam 
edir, gələcəkdə də davam edəcəkdir: 
“Bu altı ay ərzində hərbi sahədə də 
islahatlar aparılıb. Struktur islahatları 
aparılıb, hərbi təhsildə islahatlar aparılıb. 
Təlimlərlə bağlı ciddi addımlar atılıb. 
Yeni silahlı birləşmələr yaradılıb. Yeni 
kontraktlar imzalanıb, hərbi texnika, 
silah-sursatlar alınır və alınacaq. Biz 
ordu quruculuğu sahəsində öz işlərimizi 
davam etdiririk... Ən müasir hərbi 
texnika və silahların alınması üçün bu 
il dürüstləşmə zamanı hərbi xərclərimiz 
artıb. Nə qədər lazımdırsa, o qədər 
də artıracağıq. Çünki biz müharibə 
nədir, işğal nədir yaxşı bilirik və təhlükə 
nədir onu da yaxşı bilirik. Hər an hazır 
olmalıyıq ki, öz hüququmuzu istənilən 
yolla təmin edək”.

Dövlət başçımızın bu qətiyyətinin və 
fəaliyyətinin isə bir adı var: Xalqın və 
dövlətin maraqlarını təmin etmək.

İttifaq MİRZƏBƏYLİ,  
“Xalq qəzeti”

Xalqın və dövlətin maraqlarına 
xidmət edən siyasət

Şuşada bir-birinin ardınca, fasilə vermədən keçirilən yerli və 
beynəlxalq tədbirlər haqqında verilən məlumatları izləyərkən qardaş 
Türkiyə Cümhuriyyətinin Prezidenti Rəcəb Tayyib Ərdoğanın bir 
ifadəsi yada düşür. Cənab Ərdoğan demişdi ki, Azərbaycanın bugünkü 
uğurlarını qardaşım Əliyevin xalqın və dövlətin maraqlarına xidmət 
edən siyasəti, yorulmaz fəaliyyəti və möhkəm iradəsi, qətiyyəti təmin 
etmişdir. 

2003-cü ildə Azərbaycan xalqı ilk dəfə mənə etimad göstərərək, bir 
daha ulu öndərin siyasətinə sədaqətini nümayiş etdirdi. Mən isə öz 
növbəmdə demişdim ki, əgər xalq etimad göstərərsə, mən prezident 
kimi Heydər Əliyev yolu ilə gedəcəyəm, bu yoldan dönməyəcəyəm və 
ölkəmizin ərazi bütövlüyünü bərpa edəcəyəm. Buna and içmişdim. 
Xoşbəxt adamam ki, bu anda sadiq oldum və bu gün Qarabağ azaddır.

İlham ƏLİYEV 
Azərbaycan Respublikasının Prezidenti

Azərbaycan qüdrətli dövlətə çevrilir

Azərbaycan həm də təşəbbüskar 
dövlət kimi tanınır. Məsələn, ölkəmizin 
sədrliyi dövründə Qoşulmama 
Hərəkatı dünyada nüfuzunu xeyli ar-
tırıb. Məhz möhtərəm Prezidentimizin 
təşəbbüsü ilə Qoşulmama Hərəkatının 
Parlament Şəbəkəsi yaradıldı və Bakı-
da Parlament Şəbəkəsinin toplantısı 
keçirildi. Bu toplantıda Qoşulmama 
Hərəkatının çox böyük potensialının 
olduğu və beynəlxalq siyasətə təsir 
edə biləcək bir təşkilat olması bir daha 
təsdiqləndi. 

Humanitar sahədə də Azərbaycan 
bütün dünyaya örnək ola biləcək bö-
yük işlərə imza atmaqdadır. Xüsusilə 
COVID -19 pandemiyası ilə əlaqədar 
Azərbaycan 80-dən çox ölkəyə hu-
manitar və maliyyə yardımı göstərib. 
Azərbaycanın ehtiyacı olan dövlətlərə 
göstərdiyi bu təmənnasız yardımdan 
sonra ölkəmizin beynəlxalq aləmdə 
nüfuzu xeyli artıb. 

Son dövrlər Avropa İttifaqı ilə 
Azərbaycan arasında əlaqələr sürətli 
inkişaf mərhələsinə qədəm qoyub. 
Avropada yaranmış enerji böhranı ilə 
əlaqədar Azərbaycan Avropanın enerji 
təhlükəsizliyində əvəzolunmaz rol oy-
nayır. Yaxın vaxtlarda Azərbaycan ilə 
Avropa arasında enerji təhlükəsizliyi 
ilə bağlı imzalanacaq saziş bu 
əməkdaşlığı daha yüksək səviyyəyə 
qaldıracaq.

Türk Dövlətləri Təşkilatının 
fəaliyyətinin və nüfuzunun artmasında 
da Azərbaycan çox faydalı siyasət 
aparır. Türk dövlətləri ilə əlaqələri 
daha da inkişaf etdirmək Azərbaycan 
dövlətinin xarici siyasətinin ən prio-
ritet məsələlərindən biridir. Ölkəmiz 
qonşu dövlətlər olan Rusiya, Gür-
cüstan və İranla hər zaman dostluq 
münasibətlərinin qurulmasına böyük 
önəm verir.

Prezident İlham Əliyevin yeritdiyi 
müdrik xarici siyasətin nəticəsində 
Azərbaycan və ABŞ arasında 
münasibətlər yüksək səviyyədə 
inkişaf etməkdədir. Dövlət başçımız 
öz nitqində də buna önəm verdi. 
Prezident Co Baydenin bugünlərdə 
cənab İlham Əliyevə iki dəfə məktub 
ünvanlaması və Azərbaycanla bağlı 
söylədiyi fikirlər onu deməyə əsas 
verir ki, ABŞ Azərbaycanı özünə dost 
və müttəfiq ölkə hesab edir. 

Möhtərəm Prezidentimiz cari 
ilin altı ayı ərzində Azərbaycan– 
Ermənistan əlaqələrinin normallaş-
dırılması istiqamətində müəyyən 
addımlar atılmasına baxmayaraq, 
hələ ki, real nəticələrin olmamasını da 
vurğuladı. Vətən müharibəsindən iki 
ilə yaxın vaxt keçsə də Ermənistan öz 
üzərinə düşən öhdəlikləri yerinə ye-
tirmir. Halbuki, 10 noyabr  2020-ci ildə 
Azərbaycan, Rusiya və Ermənistan 

rəhbərləri Bəyannamə imzalayıblar. 
Ermənistan məğlub ölkə olaraq, 
öz üzərinə düşən öhdəlikləri icra 
etməli idi. Təəssüf ki, məğlub ölkə 
bu addımı atmaq istəmir. 10 noyabr 
Bəyannaməsinə əsasən, Azərbaycan 
Laçın dəhlizinin açılmasına və 
təhlükəsizliyinə zəmanət verməklə 
öz üzərinə düşən öhdəlikləri yerinə 
yetirdi. Ermənistan isə Azərbaycanla 
Naxçıvanı birləşdirən yolun açılması 
barədə öhdəlikləri yerinə yetirmədi. 
Azərbaycanı Naxçıvanla birləşdirəcək 
və Ermənistan ərazisindən keçən 
Zəngəzur dəhlizinin açılması 
istiqamətində Ermənistan tərəfindən 
heç layihələndirmə işləri belə apa-
rılmayıb. Müharibə başa çatdıqdan 
sonra Qarabağa heç bir statusun 
verilməyəcəyi barədə Azərbaycan, 
Rusiya və Ermənistan rəhbərliyi razı-
lığa gəlmişdilər. Əvvəllər Ermənistan 
rəhbərliyi bu razılaşmaya riayət edirdi, 
lakin son zamanlar onlar yenidən 
status məsələsini gündəmə gətirməyə 
başlayıblar. Cənab İlham Əliyevin də 
vurğuladığı kimi, bu, Ermənistanın 
özünü çox təhlükəli vəziyyətdə qoya 
bilər. 

ATƏT-in keçmiş Minsk qrupu-
nun fəaliyyətinin bərpa edilməsi ilə 
bağlı tez-tez Ermənistan rəhbərliyi 
tərəfindən əsassız fikirlər irəli sü-
rülür. Minsk qrupunun həmsədr 

dövlətlərindən biri olan Rusiya da 
qeyd edib ki, bu qurum artıq fəaliyyət 
göstərə bilməz.

Azərbaycan Ordusu müharibədə 
qələbə qazanmasına baxmaya-
raq, silahlı qüvvələrimizdə və hərbi 
təhsildə böyük islahatlar aparılır. Ali 
Baş Komandan İlham Əliyev silahlı 
qüvvələrimizin maddi texniki baza-
sının genişləndirilməsinə, ən müasir 
və yüksək texnologiyalara malik 
silahlarla təchiz edilməsinə xüsusi 
diqqət ayırır. Hərbiçilərimizin sosial 
müdafiəsi məsələsi də hər zaman 
Prezidentimizin diqqətindədir. Qüsur-
suz hərbi xidmət aparan hərbiçilərimiz 
mənzillərlə təmin edilir, yeni hərbi 
hissələr yaradılır və işğaldan azad 
edilmiş torpaqlarımızda xidmət 
keçən hərbçilərimiz üçün hər cür 
infrastruktura malik hərbi şəhərciklər 
salınır. Müharibədə qəhrəmanlıq 
göstərmiş hərbçilərimizin sosial 
problemləri daim ölkə rəhbərliyinin 
diqqətindədir. Müharibə zamanı əlil 
olmuş hərbçilərimizə də hər cür diqqət 
və qayğı göstərilir. Onlar ən müasir 
protezlərlə təmin olunurlar. Şəhid 
ailələri və müharibədə sağlamlığını 
itirmiş hərbçilərimiz mənzil və fərdi 
evlərlə təmin edilirlər. Təkcə bu il 1500 
mənzil və fərdi ev tikilərək qazilərə və 
şəhid ailələrinə təhvil verilib.

Bu gün Qarabağ və Şərqi 
Zəngəzur yenidən qurulur. Ermənistan 
tərəfindən dağıdılıb viran qoyulmuş 
şəhər və kəndlərimizi bərpa edirik. 
Bütün bu işləri Azərbaycan öz gücünə 
görür və heç kimdən bir manat yardım 
almır. Bu, Azərbaycan dövlətinin 
iqtisadi gücünün göstəricisidir. 
Ölkəmiz hər il iqtisadi cəhətdən daha 
da güclü bir dövlətə çevrilməkdədir. 
Azərbaycanın iqtisadi cəhətdən 
güclənməsi onun dünyada siya-
si müstəqilliyini də gücləndirir. Bu 
gün heç bir dövlət, heç bir qüvvə 
Azərbaycana nəsə diktə edə bilməz. 

Azərbaycan büdcəsi tək neft he-
sabına deyil, Prezident İlham Əliyevin 
apardığı iqtisadi islahatlar nəticəsində, 
digər sahələrin də sürətli inkişafı he-
sabına artıb. Bu gün aparılan iqtisadi 

islahatlar, eləcə də, bütün sahələrdə 
gedən şəffaflıq nəticəsində, altı ay 
ərzində təkcə vergilər sahəsindən 
büdcəyə proqnozdan əlavə 2 milyard 
manat vəsait daxil olub. 

Azərbaycanda enerji istehsalında 
da böyük işlər aparılıb. Bərpa olunan 
enerji sahəsində, xüsusilə böyük 
layihələrə imza atılıb. Bu sahədə 
Azərbaycan dünyada ən öndə gedən 
dövlətlərdən biridir. Bununla yanaşı 
işğaldan azad edilmiş rayonlarlmızda 
10-a yaxın su elektrik stansiyaları 
tikilib və bu işlər davam etdirilir.

İşğaldan azad edilmiş 
ərazilərimizdə işlər çox sürətli və 
planlı şəkildə davam etdirilir. Artıq 
Ağalı kəndi istifadəyə verilib. Artıq bu 
kəndin sakinlərinin bir qisminin doğma 
dədə-baba yurdlarına qayıdıblar. 

Müşavirədə diqqətə çatdırı-
lan məsələlərdən biri də ərzaq 
təhlükəsizliyi ilə bağlı oldu. Hazırda bu 
sahədə böyük və təxirəsalınmaz işlər 
həyata keçirilir. Pandemiya və digər 
səbəblərdən bu gün dünya ərzaq 
problemi ilə üz-üzədir. Azərbaycan 
da taxıl idxal edən ölkələrdəndir. Bu 
problemi aradan qaldırmaq üçün Pre-
zidentin tapşırığına əsasən, işğaldan 
azad edilmiş torpaqlarla yanaşı bütün 
bölgələrimizdə taxıl əkiləcək. Bu, 
ərzaq təhlükəsizliyimizin təmin olun-
masına böyük töhfə verəcək. 

Gələn ilin dövlət, hər il olduğu 
kimi, əsas istiqamət sosial istiqamət 
olacaq. Dövlət başçımızın apardığı 
siyasətin əsas qayəsini Azərbaycan 
xalqının rifahı təşkil edir. 

Bu gün xarici və yerli sahibkarların 
Azərbaycana investisiya yatırmaları 
üçün hər cür şərait yaradılıb. Bir çox 
böyük xarici şirkətlər Azərbaycana 
investisiya yatırırlar. Bu, Azərbaycan 
dövlətinə və onun lideri cənab İlham 
Əliyevə olan inamın nümunəsidir. 

Kamilə ƏLİYEVA,  
Milli Məclisin deputatı,  

Bakı Dövlət Universitetinin 
kafedra müdiri, professor

P rezident İlham Əliyevin apardığı iqtisadi 
islahatlar, yeritdiyi güclü, qətiyyətli və 
uzaqgörən siyasət nəticəsində Azərbaycan 

təkcə regionda deyil, bütün dünyada qüdrətli 
ölkəyə çevrilmişdir. Ölkəmizin beynəlxalq aləmdəki 
nüfuzu durmadan artmaqdadır. 2022-ci ilin altı 
ayının yekunlarına həsr olunmuş müşavirədə dövlət 
başçımızın nitqindən də bəlli oldu ki, ölkəmiz çətin 
vəziyyətlərdən alnıaçıq, üzüağ çıxıb. Respublikamız 
üzv olduğu və tərəfdaşlıq etdiyi bütün beynəlxalq 
təşkilatlarda fəal olmaqla yanaşı, həmin 
təşkilatlarda əhəmiyyətli təkliflər irəli sürür və 
bütün dövlətlər tərəfindən yüksək qiymətləndirilir. 

Ağalı kəndinin 201 sakini 
doğma yurda qayıtdı
Zəngilan rayonunda “ağıllı kənd” 

konsepsiyası əsasında yenidən inşa edilmiş 
Ağalı kəndinə əhalinin köçürülməsinin birinci 
mərhələsi başa çatıb. İyulun 25-də Abşeron 
rayonunun Masazır kəndindəki “Zəngilan” 
şəhərciyindən bu mərhələ üzrə növbəti, 
dördüncü köç karvanı yola salınıb.

Yolasalma mərasimində Qaçqınların və Məcburi Köçkünlərin 
İşləri üzrə Dövlət Komitəsinin aparat rəhbəri Eldar  Zeynalov, 
komitənin Repatriasiya Departamentinin direktoru Natiq 
Hüseynov, Zəngilan Rayon İcra Hakimiyyətinin başçısı Ramiz 
Həsənov və digər rəsmi şəxslər iştirak ediblər.

Komitədən verilən məlumatda bildirilir ki, daha 55 nəfər – 
11 ailə daimi məskunlaşmaq üçün Dövlət Komitəsinin ayırdığı 
nəqliyyat vasitələri ilə Ağalı kəndinə yola salınıb. Köçürülənlər 
arasında 1-ci, 2-ci və 3-cü Ağalı kəndlərinin hər birinin sakinləri 
vardır. Mövcud qanunvericiliyə əsasən, məcburi köçkünlər daimi 
yaşayış yerlərinə qayıtdıqdan sonra üç il müddətində dövlətin 
onlar üçün müəyyən etdiyi sosial müdafiə tədbirlərindən yararla-
na biləcəklər.

Evlərin bölgüsü məcburi köçkünlərə yeni yaşayış sahələrinin 
verilməsinin hazırda qüvvədə olan qaydaları əsasında, şəffaflıq 
və ədalətlilik prinsipləri əsasında püşkatma ilə aparılıb. Püşkat-
ma bir müddət bundan əvvəl Dövlət Komitəsinin Repatriasiya 
Departamentində keçirilib.

Qeyd edək ki, bu qayıdış Ağalı kənd sakinlərinin Qaçqınların 
və Məcburi Köçkünlərin İşləri üzrə Dövlət Komitəsi tərəfindən 
yeni yaşayış sahələrinə köçürülməsinin birinci mərhələsinin ye-
kunudur. İndiyədək Ağalı kəndinə 41 ailə – 201 nəfər köçürülüb.

Samirə ƏLİYEVA,  
“Xalq qəzeti”

